Fradaa de gra a la fe, semper più fona de gra a la fradaa 
Viac ecumenich dai cristiegn ortodosc de Murmansk, sora l zircol polèr artich 

Undesc egn de percors ecumenich te Fascia

L’era l 1998 canche enlouta l nef preve de Pera don Bepi Da Prà ge aea proponet a la comunanza n projet de ecumenism co la gejia cristièna ortodossa de Murmansk, na zità russa 200 chilometres sora l zircol polèr artich: la più grana zità del mond scì a nord.Che Trent e l Trentin, sche zones de confin, cognea doventèr posć strategics per svilupèr projec de ecumenism l’era stat dit ja al Conzil de Trent e rebadì al Conzil Ecumenich Vatican II. Coscita tel Trentin l’era pontà via cater projec de ecumenism e un de chisc ge era stat proponet apontin a don Bepi e sia picola parochia de Pera.Da la pruma vijita en Russia de don Bepi e na picola delegazion de Pera dessema al responsabol trentin per l’ecumenism de enlouta don Silvio Franch rechia, l’é passà undesc egn e l’é stat fat n muie de vèresc inant. La vijites fates en Russia e cheles fates te Fascia da la delegazions russes les à creà n leam semper più fon anter i fascegn e l’Arzipìscop de la diozesa de Murmansk e Moncegorsk, Simon, e si curac e decans cognosciui te chisc egn. Tel medemo temp ence la comunanzes de la diozesa russa da na man e chela del Decanat de Fascia da l’autra, les é states tirèdes ite semper de più. Anchecondì se pel dassen dir che anter nos fascegn e la diozesa ortodossa de Murmansk e Moncegorsk l’é cresciù na fradaa. Dut chest l’é stat possibol de gra a la fe che ne tegn ensema. Tel medemo temp l se troèr ne à dat ocajion de jir tel fon de noscia fe per voler capir miec coluna che l’é la desferenzes anter ortodosc e catolics e soraldut percheche l se cognoscer miec, mìngol a la outa, ne à dat l met de aprijièr amò de più la robes che ne vegn dates vigni dì desche don dal Segnoredio.

L viac te la diozesa de Murmansk

Al viac, apede al Decan don Giuseppe che, desche semper, se à dat jù per endrezèr la vijita, à partezipà l nef Delegat per l’ecumenism del Trentin, don Andrea Decarli, nosc miscionèr Père Alberto dal Malgher e na pìcola raprejentanza de la comunanza de Fascia: Rita, Giannina, Sara, Andrea e Ivano.La pruma tapa del viac é stata San Pietroburgo, olache l’é stat possibol se fèr ite e vijitèr la zità con si beliscimes palac preziousc gejies.Da la “Venezia del Nord” se aon spostà a Puschin, zità de l’emportant scritor che ge à dat l’inom, ma ence lech che à endrezà na fradaa, desche chela noscia, co la Curazìa de Cloz, te la Val de Non. L’enconter col curat Père Ghennadi ne à dat na cercia de l’acolienza che assane troà i dis dò da nesc frèdes ortodosc. Aon tacà co la vijita a la gejia de la zità e la neva gejia en costruzion (ence co l’aiut del paìsc de Cloz), dapò l’é stat l’enconter ofizial col Decan e dinultima l’envit a cena te calonia, olache aon podù jir inant coi descorsc su la situazion religiousa en Russia. Ence canche sion rué co l’aereo te la freida zità de Murmansk, aon abù sobito n calorous benvegnù e bogn bèsć da parèr jù.Podessa someèr pech religious rejonèr de aspec ecumenics sora desch, ma enveze l’é apontin stat aló che, dò aer prea dessema, anter salmon enfumià, supa con brama ègra e vèlch bicerin de vodka l’é vegnù fora de bie descorsc sun coche vif la persones lassù, coche les vif da nos e coche les vif en Ecuador ta la miscion de Père Alberto. Se à rejonà de coche preves e comunanza vif la vita religiousa e coluns che l’é i problemes de fe che se scontra. La fradaa che ne lea la é tant fona che someèa de rejonèr anter bogn amisc, béleche desmentian che pec dis dò, la reflescions vegnudes fora sora desch les aessa dat gaissa te la fe a persones che vif te trei man del mond deldut desferentes l’una da l’autra.N muie del temp te la diozesa de Murmansk l’é stat dedicà a veder vèlch gejia, scontrèr l’Arzipìscop Simon, i curac e se cognoscer l’un l’auter. Ne à sapù n muie enteressant veder la gaissa de la jent che, dò setanta egn de regim sovietich olache no l’era consentì esser cristiegn e la gejies les vegnìa batudes en tòc, i à voa de fèr sù endò da nef sia gejies e dessema ence sia fe.Un di posć più enteressanc ma ence più mesties che aon vedù te nosc viac l’é stat la zitèdes de Kirovsk e Apatity, 150 chilometres a sud de Murmansk. La doi zitèdes les é states fates sù del 1929 dal regim sovietich per ge dèr alberch a jent che vegnìa deportèda da autres lesc de la Russia e metui a lurèr te la minieres de apatite, n minerèl che vegn durà desche concim. La condizions del post de lurier les era muie grieves, la temperatura sot tera la era ben da spes sot zero (ruan ence sot i -40°) e no l’era lesc olà comprèr massarìes neves per se scuerjer miec. Canche i responsaboi de la miniera ge aea domanà al regim sovietich de poder aer autra massarìes, ge era stat responet che ge vegnìa piutost metù a desposizion autres omegn da lurèr laìte. Dò la desfata del regim sovietich la robes les é mudèdes, la jent no la é più oblighèda a lurèr aló, ades la ciapa n bon paament e l’à guanc da se regolèr, ma la condizions del temp nesciugn les à podudes mudèr e fazile nience la petorcenes e i pericoi leé al lurier te chesta minieres: bèsta pissèr che te cortina l’é n muie più jent che te zità e che acà pec meisc se à let sul sfoi che per n azident te chesta miniera l’é mort 12 persones. Ence te chesta zitèdes aon ciapà n bel benvegnù da man del curat e sion stac envié a dormir te monastèr, che l’aea i parèes piens de bela ancones portèdes dai fidei del post desche ùltim rengraziament al Segnoredio.

Canche l’ecumenism scomenza te anter nos

Viac ecumenich, l’é na parola empegnativa e no se sà delvers da olà tachèr a fèr ecumenism. Noscia gaissa de fèr chest viac zenza n muie de spetadives dai autres, ne à didà a se fèr ite dant de dut anter de nos con cher avert azetan capazità e limic de ogneun de nos che à fat l viac. E coscì sion stac bogn de aer l medemo spirit ence con nesc frèdes ortodosc.Donca fosc l sćiantif ecumenism l’é proprio chel che scomenza te anter nos e da nos va envers i etres.

